
Fra:                                    "budeiaingunn" <budeiaingunn@gmail.com>
Sendt:                                lørdag 29. august 2026 10:08:25
Til:                                      "Kjersti Sternang Kvie" <kkvi@nve.no>
Emne:                                Høyringsinnspel frå Terje Karijord

Aura II høyring

Eg stiller meg som motstandar av å sette ut i livet planane for det nye Aura II kraftverket på 
Sunndalsøra.

GRUNNGIVING:
Elvane Aura i Eikesdalen og Eira i Eresfjord er underforsynt med vatn. Denne underforsyninga er 
fullt og heilt ei følge av Statkraft sitt store forbruk av vatn herifrå til framstilling av elektrisk kraft 
på Sunndalsøra.
Underforsyninga av vatn gjer no at Aura ligg uttørka meir eller mindre kvar dag. Berre nedanfor 
Oppigard er det litt vatn i nedbørsrike år. Det er ikkje uvanleg at det ligg smolt i småkulpar i elva 
kor dei døyr fordi det er for lite vatn som kan ta dei vidare.

Far min, Arild Karijord, fortalde om at det før utbygginga midt på 1950-talet var eit rikt liv av 
mange slags artar av fisk i Aura, blant anna laks. På Sæter i Eikesdal var det så rikt på fisk i elva 
at ein kunne nær sagt ta dei med nevane. 
Det kan og tenkast at det var amfibiar, blautdyr og leddyr som hadde leveområde og heimstad i 
elva. Dei er no borte og historie.

Utan alle desse livsformene i fritt liv og levnet, er Aura kraftverk ei økologisk katastrofe. Dette 
gjer dette kraftverket til ei stor økologisk synd og skam. Denne synda og skamma kviler óg på 
alle norske regjeringar etter 1950.
Med tanke på dei store økologiske skadane som Aura kraftstasjon påfører elva, er den elektriske 
energien frå dette kraftverket å kalle mørkegrå. Det er ikkje grøn energi frå Aura kraftverk.

Det einaste vatnet av betyding som når ned i Eikesdalen er vatn frå overlaup frå Aursjødammen 
når det er nedbørsrike år. Dei siste 70 åra har det dette hendt for sjeldan til at Aura sin flora og 
fauna har kunne nytt gagn av det.

Alle desse skadane og plagene kan bøtast. Det er berre eitt spørsmål om vilje. Alle partar må 
vere med og dra i lag på det same tauet. Som eksempel regjeringa sin energiminister og Statkrafts 
styreleiar.
Dette blir då ei ære som vil kvile på dei til evig tid.

MITT FRAMLEGG:
Bruk så lite vatn at Aursjøen står med minst 5 cm overlaup kvart sekund i tida oktober til mai, det 
vil seie vinterhalvåret. Det vil gi jamnt med vatn over alle stadar med rogn og yngel gjennom 
vinteren.

